
SAMBRAMA WACANA 
Om Swastyastu 

Om Awighnamastu Namosidham 
 
 Tan keni winilang garjitan manah tityang, duaning Ida Bhatara Bhatari 

makaadinnyanē Ida Sang Hyang Widhi Washa sampun lēdang mapaica tuntunan, 

nyiratang sutēja galang-apadang ring Dēsa Pakraman tityang, mawastu prasida antuk 

tityang nyuratang sadaging Awig-Awig Dēsa Pakraman Padangtegal  puniki. 

 Daging Awig-Awig puniki kasujatiannē sampun wēnten saking riin, minakadi 

dresta, sima sanē marupa paiketan pasubaya para krama,  sanē untengnyanē 

masesuluh ring Tri Hita Karana manut sadacara Agama Hindu. 

 Duaning aab jagat kabawos awor tanpatepi, nganutin piarsan Guru Wisēsa, 

tityang murunang sikian nyuratang Awig-Awig puniki sanē patut anggēn dasar 

mapikahyun, mabawos miwah malaksana, ngudpadi kasukertan jagatē, utamannyanē 

mangda wēnten anggēn temon-temon kapungkur wekas. 

 Parama suksma aturang tityang ring: 

1. Palungguh Bupati murdhaning jagat Gianyar sanē sampun lēdang 

mapaica pawarah wahya-adyatmika ring sakuwub kraman tityang; 

2. Kepala Dinas Kebudayaan Kabupaten Gianyar, duaning  sampun lēdang 

mapaica tuntunan-tuntunan; 

3. Team Fakultas Hukum Universitas Udayana sanē sampun lēdang nuntun 

sapariindikan penyuratan Awig-Awig miwah sampun micayang sesuluh 

indik kawigunan penyuratan Awig-Awig Dēsa Pakraman puniki; 

4. Para krama Dēsa Pakraman Padangtegal sanē iring tityang sagalak sagilik 

saguluk, salunglung sabayantaka, parasparopasarpana ya, makemulan 

pasikian pikahyun, bawos lan laksana, mawastu puput antuk tityang 

nyuratang sadaging Awig-Awig Dēsa Pakraman Padangtegal puniki. 

Kadi asapunika atur sambraman tityang, dumadak ngamangguhang 

mokshartam jagadhita ya ca itti dharma, nemuang kertaraharjeng dirghahayu 

dirghayusa salami kahuripanē ngantos kapungkur wekas. Ampura. 

Om Shantih Shantih Shantih Om 

 

 

        Bendēsa Dēsa Pakraman                                                    Penyarikan 

                   Padangtegal 

  

 

            (I Madē Gandra, SE)                                          (Drs. I Ketut Budiyana, M.Si.)                                 

MURDA CITTA 

 

 

Om Swastyastu. Om awignamastu nama sidham. Putusing pashēban krama Dēsa Pakraman 

Padangtegal, gumawē awig-awig Dēsa Pakraman maka sepat siku-siku pamatut, wastu 

kasidhan prayojanan mami kabēh, prasama angidep mwah amanggehaken Awig-Awig iki 

PRATAMAS SARGAH 

ARAN LAN WEWIDANGAN DESA 

Pawos  1 

 

(1)  Desa Pakraman puniki mawasta Desa Pakraman Padangtegal. 

(2)  Jebag kakuwub wewidangannia mapenyanding nyatur desa: 

ha.  Panyanding Sisi Kalēr :  Banjar Pakraman Taman Kelod, Desa Pakraman  

                  Peliatan 

na.    Panyanding Sisi Kauh :  Desa Pakraman Ubud, Desa  Pakraman  Penestanan  

                  lan Desa Pakraman Katiklantang 

ca.    Panyanding Sisi Kelod :  Desa Pakraman Nyuh Kuning lan Desa Pakraman  

                  Pangosekan. 

ra.    Panyanding Sisi Kangin :  Desa Pakraman Peliatan. 

(3)  Genah krama desa jumenek pastika wewidangan Desa Pakraman Padangtegal. 

(4)  Desa Pakraman Padangtegal kepah dados 4 (petang) Desa Tēmpēkan lan 4 (petang) 

        Banjar suka duka, luirē: 

 ha.   Tēmpēkan Desa Dalem Gedē. 

 na.   Tēmpēkan Desa Dalem Alit. 

 ca.   Tēmpēkan Desa Balē Agung. 

 ra.   Tēmpēkan Desa Puseh.  

       lan  petang Banjar Pakraman, luirē: 

 ha.   Banjar Pakraman Padangtegal Kaja. 

 na.   Banjar Pakraman Padangtegal Mekarsari. 

 ca.   Banjar Pakraman Padangtegal Klod. 

 ra.    Banjar Pakraman Padang Kencana. 

DWITYAS SARGAH 

PAMIKUKUH  LAN  PATITIS 

Pawos 2 

 

Desa Pakraman Padangtegal ngamanggehang pamikukuh: 

 ha. Pancasila 

 na. Undang-Undang Dasar Negara Republik Indonesia Tahun 1945 

 ca. Agama Hindu 

 

 

Pawos 3 

 

Petitis Desa Pakraman Padangtegal : 

 ha. Mikukuhang miwah ngrajegang Agama Hindu, nginggilang prawertining  

       magama. 

 na. Ngrajegang pasukertan Desa Pakraman saha pawongannya sekala lan niskala. 

 

Pawos 4 

PRALAMBANG DESA 

(1)  Pralambang Desa Pakraman Padangtegal, suksmanyane: 

 

                                            

 

ha.  Asta Dala: mateges kawēntenan Sang Hyang Widhi ngebek ring jagatē, 

mamurti dados Dewata Nawa Sanga  sanē kapuja antuk manusa sami, 

masarana ngamargiang swagina lan swadharma soang-soang madasar 

antuk Catur Weda.     . 

 

                                                                    

 

 

    na. Lingga Yoni: mateges Purusa Pradana maka wit sane ngawentenang  

      sedaging jagate. 

 

                                                                       

 

  ca. Windu: mateges kasampurnan. Kahuripan puniki mawit sakeng  

kasampurnan, pastika pacang mawali ring kasampurnan. 

 

 

(2)  Kakuwub lambang punika maduwe wirasa inggih punika:  

 "Kahuripanē sami mawit sakeng Sang Hyang Widhi maraga Purusa Pradana,  

Dewata Nawa Sanga, kapuja antuk manusa sami masrana ngamargiang swagina 

lan  swadharma soang-soang madasar antuk Catur Weda nyujur kasampurnan". 

(3) Sesanti Desa Pakraman Padangtegal “Anresangsya Mukyaning Dharma”,  

        suksmannyane: 

            "Nenten nginggilang gaguat padewekan pinaka Dharma sane utama". 

TRITYAS SARGAH 

SUKERTA TATA AGAMA 

(TATWA, SUSILA, LAN UPAKARA) 

 

Palet  1 

INDIK PARHYANGAN 

Pawos 5 

 

(1) Kahyangan Desa sane wenten ring Desa Pakraman Padangtegal, luire: 

 

 ha.  Pura Kahyangan Tiga: 

  1)  Pura Desa 

  2)  Pura Puseh 

  3)  Pura Dalem (Pura Mrajapati, Pura Tegal Suci, Pura Beji,  

   Pura Penyimpenan utawi Pura Dalem Alit) 

 

 na.  Pura Manca: 

 1)  Pura Penataran Kloncing 

 2)  Pura Panti Tohjiwa 

 3) Pura Panti Padang Kerta 

  4)  Pura Taman Sari 

 

(2) Pangemong utawi  Pangempon  Pura: 

 ha.   Pura KahyanganTiga : Krama Desa Pakraman Padangtegal. 

 na.   Pura Penataran Kloncing : Pamaksan Kloncing. 

 ca.   Pura Panti Tohjiwa : Pamaksan Pasek Tohjiwa. 

 ra.    Pura Panti Padang Kerta : Pamaksan Pasek Padang Subadra. 

 ka.   Pura Taman Sari  : Krama Banjar Padangtegal Klod. 

Pawos  6 

 

(1)  Sahanan krama desa, patut nureksa  kasukertan lan kasucian Kahyangan Desa. 

(2)  Parikrama sane tan wenang wenten ring  sawewengkoning pura, minakadi: 

 ha. Sang kacuntakan: wong sane kapatita, manut pararem. 

 na. Sato ageng sajawaning sane  kanggen yadnya. 

ca. Jadma sane mabusana tan manut tatacara ngranjing ke pura, sajawaning 

prayogya sakeng pemerintah. 

 ra.  Jadma sane makta layuban pitra yadnya. 

(3) Parilaksana sane tan patut kamargiang ring sawewengkon pura, manut pararem 

(4) Wong sane mabukti ngletehin Pura sekadi inucap patut keni pamidanda, manut   

pararem 

(5)  Yan wenten wong karawuhan ring Pura patut kagingsirang ka jaba sisi. 

 

Palet 2 

INDIK BHAGAWANTA 

Pawos 7 

(1) Bhagawanta Desa 

ha. Bhagawanta Desa  inggih punika Sang Pandita sane kadadosang pamucuk  

      Sulinggih ring Desa Pakraman Padangtegal. 

na. Bhagawanta Desa karajegan, kasudi ring parum Kerta Desa lan polih 

panugrahan  sakeng Ida Pandita Nabenya. 

Pawos 8 

 

(2) Swadharmaning Bhagawanta Desa 

 ha. Pageh ngamong sasana Wahya Adhyatmika. 

 na. Pinaka manggala utama yadnya, sahananing yadnya kang linaksana ring Desa  

       Pakraman Padangtegal. 

 ca. Nyurya sewana manut sasana Pandita. 

 ra. Rumaksa kasucian Desa lan Parhyangannya. 

ka. Ngenter lan nuntun saha pawarah-warah pangawruh indik yadnya mantuka ring  

Pinandita lan Mancagra Desa. 

da.Mapaica tuntunan dharma mantuke ring sakancan krama Desa Pakraman  

   Padangtegal. 

ta. Nepasang tetimbangan-tetimbangan manut linggih. 

 

Pawos 9 

 

(3) Swadikara Bhagawanta Desa: 

 

ha. Wenang ngambil daksina manut agung alit. 

na. Wenang mikolihin iringan sakeng Desa. 

ca. Wenang mikolihin punia sakeng Desa lan krama manut wiguna. 

ra. Wenang mikolihin utamaning uratian sakeng Prajuru Desa, yan keni 

kasungkanan utawi lebar. 

 

Pawos 10 

 

(4) Wusan Dados Bhagawanta Desa: 

ha. Mawinan lebar. 

na. Sangkaning pinunas ngraga majalaran larapan pastika. 

ca. Kawusang malarapan paruman Kerta Desa, sangkaning tan anut ring daging  

      Awig-Awig lan parikramaning sasana Pandita. 

Palet  3 

INDIK PINANDITA 

Pawos 11 

Kapemangkuan 

 

(1) Papalihan Pemangku ring Desa Pakraman wenten kalih soroh: 

 ha. Pemangku Tapakan Widhi: Pemangku sane ngamong Pura 

na. Pemangku Swagina: Pemangku manut swaginannyane, sekadi Sonteng, 

Walaka, Dalang, Undagi miwah sane tiosan. 

(2) Tata – titi ngadegang Pemangku Tapakan Widhi: 

 ha. Mawiwit sakeng kasantanan utawi katurunan. 

 na. Nunas waranugraha pasuecan Ida Bhatara ring natar Pura. 

 ca. Kacatri olih krama  pengempon Pura. 

(3) Pamargi ngadegang Pemangku Tapakan  Widhi lan pawintenannya, katangga antuk 

krama pangemong Pura, lan patut kasaksinin antuk Prajuru Desa. 

(4)  Sane tan wenang kadegang Pemangku luire: 

 ha. Wong cēdangga. 

 na. Wong amumpang laku. 

 ca. Wong sane kageringan tan sida usadan. 

 ra. Wong sane tan kararemin antuk krama. 

 ka.Wong sane ngamargiang Sad Atatayi. 

(5) Sesanan Pemangku: 

ha. Patut nglaksanayang Catur Bandana Dharma, luire; Amari Wesa, Amari Aran,  

Amari Sesana, lan Maguru Susrusa. 

 na. Pemangku patut setata ngamanggehang kasucian. 

(6) Pemangku sane melaksana tan manut ring sasana, wenang kapatita. 

Pawos 12 

 

 

(1)  Swadharmaning Pemangku: 

 ha. Ngamargiang sesana Kapemangkuan. 

 na. Nincapang guna pangweruh. 

 ca. Rumaksa kasucian Pura. 

 ra. Ngicenin tuntunan lan piteket – piteket sastra agama ring krama. 

 ka. Tinut ring daging Awig – awig, Perarem Desa taler panugrahan  

       Bhagawanta Desa. 

 da. Ngamargiang pamutus paruman. 

 ta. Masepuh prade katiben leteh manut panugrahan Bhagawanta Desa.. 

 sa. Umekul utawi mata–matu ring Pura. 

 wa. Ngawentenang paruman Pemangku. 

 

 

Pawos 13 

 

 

(1) Swadikaraning Pemangku: 

 ha. Wenang ngebahang pikayun ring paruman manut sesana. 

 na. Wenang dados Pemangku Pamucuk, ngenterang, nabdabin lan micayang ayah –  

       ayahan  ring Pemangku tiosan, ritatkala Patoyan Ida Bhatara ring soang- 

       soang pura amongannya. 

 ca. Wenang nodya rikalaning wenten paruman ring pura, manut linggih. 

ra. Wenang ngalap sari wusan ngayah utawi atur – atur manut kalascaryan tur 

manut Pararem Desa. 

ka. Upakara pitra yadnya wenang kapuputang antuk krama manut Pararem, 

dipradene katekaning pati. 

Pawos 14 

 

(1) Petias utawi Pikolih Pemangku: 

 ha. Kapisinggihang antuk krama manut linggih tur sesananya. 

 na. Polih pah  tiga sesari ritatkala Piodalan utawi manut Pararem. 

 ca. Polih petias panaur-sesangi sakeng krama manut Pararem. 

 ra. Polih pahpahan pamupon palaba pura manut Pararem. 

 ka. Polih luput manuk. 

 da. Polih punia utawi cihnayasa sakeng krama utawi Prajuru Desa. 

(2) Tiosan ring pemangku Kahyangan Desa, genah mageseng ring setra badelodan. 

 

Pawos 15 

 

(1) Ngentosin Pemangku: 

 ha. Riantukan lina 

 na. Sangkaning pinunas ngraga ring paruman malarapan jalaran pastika. 

 ca. Kararianang olih krama, sakeng Parum Kerta Desa, dwaning lempas ring  

       Swadharma lan Sasana Pemangku. 

 

Pawos 16 

Sontēng lan Walaka 

 

(1) Tiosan ring Pemangku, Desa pakraman taler ngwēntenang Sontēng lan Walaka. 

(2) Tata titi ngadegang Sontēng lanWalaka manut Pararem. 

Palet 4 

INDIK MANCAGRA 

Pawos 17 

 

(1) Sang anukangi indik piranti  yadnya ring Desa Pakraman Padangtegal, kawastanin  

        Mancagra. Bacakang tukang inucap: 

ha. Tukang Banten. 

na. Tukang Tetangunan. 

ca. Tukang Olahan Upakara. 

ra. Tukang Nyurat Sastra lan Rerajahan. 

ka. Tukang Pangenter Ilen-ilen Wali. 

 

Pawos 18 

 

(1) Angga Mancagra mawiwit sakeng krama Desa  sane maduwe kawiadnyanan manut  

        amongannia. 

(2) Angga Mancagra kasudi ring sangkepan  Kerta Desa, lan kasobyahang ring Parum  

       Agung olih Bendesa, selanturnyane nunas panugrahan ring Pura Khayangan Tiga. 

(3) Ritatkala pangambilan kakaryan, Mancagra taler kasangga antuk pesayah, minakadi  

 ha. Tukang Banten kasangga antuk: Pangrombo Tukang Banten, Ancangan miwah  

                  sane tiosan 

 na. Tukang Tetangunan kasangga antuk:Tutus Desa, Juru Sapuh Desa, lan Tukang 

       Listrik 

 ca. Tukang Olahan Upakara taler kasangga antuk: Tukang Satē Tungguh lan Boga 

                  Desa. 

 ra. Tukang Nyurat Sastra lan Rerajahan kasangga antuk Walaka Desa lan krama  

       manut ageng alit yadnya. 

ka. Tukang Pangenter Ilen – ilen Wali kasangga antuk Seksi Kasenian Desa lan 

Para Yowana Desa. 

(4) Mancagra ritatkala ngayah ngamargiang  swadharmanyane, setata nunas tuntunan 

ring  Bhagawanta Desa, lan ring niskala nunas panugrahan manut Dewatanya, 

sakadi: 

 ha. Tukang Banten nunas panugrahan ring Sang Hyang Tapini. 

 na. Tukang Tetangunan nunas panugrahan ring Bhagawan Wiswakarma. 

 ca. Tukang Olahan nunas panugrahan ring Sang Hyang Dharma Caruban. 

 ra. Tukang Nyurat nunas panugrahan ring Sang Hyang Aji Saraswati. 

 ka. Tukang Ilēn-ilēn nunas panugrahan ring Sang Hyang Gurnita. 

(5) Mancagra polih luput Wiadnyana lan pikolih tiosan manut Pararem 

 

Palet  5 

INDIK  DEWA YADNYA 

Pawos 19 

 

(1) Sane kasinanggeh Dewa Yadnya  inggih punika: 

ha.  Ngaturang upakara utawi banten lan  maparilaksana sane kadasarin antuk 

manah  suci lan lascarya majeng  ring Ida Sang Hyang Widhi lan prabawanya. 

 na.  Ngwangun Pura utawi Kahyangan. 

 ca.  Nglaksanayang upacara piodalannya lan pujawali tiosan masarana antuk   

        upakara manut  nista, madya, utama. 

(2) Pujawali ring Pura-Pura inucap ring  ajeng: 

 ha. Pura Desa, Bale Agung, lan Puseh : nemoning Purnama   kapat utawi Purnama  

                  kalima lan Purnama kadasa. 

 na. Pura Dalem, Merajapati, Tegal Suci  lan Pura Beji: nemoning Tilem ring ajeng  

       Tumpek Wayang. 

 ca. Pura Dalem Alit (Pura Panyimpenan) nemoning ring Buda Kliwon pahang patut   

       kakaryanin Panebasan. 

ra. Pura Panataran Kloncing: ring Buda Umanis Medangsia. 

ka. Pura Panti Tohjiwa: ring Buda Umanis Dukut. 

da. Pura Panti Padang Kerta: ring Buda Umanis Tambir 

ta. Pura Taman Sari: ring  Buda Wage Klawu. 

(3) Upakara piodalan tur pujawali ring Pura-Pura inucap manut sekadi sane sampun 

mamargi utawi saha sidan krama soang-soang Pura. 

(4) Bhatara-Bhatari ring Pura Manca patut katedunang mangda ngiring ritatkala 

Ngusaba, Pakiyisan kesanga (Nyepi) 

(5) Nedunang utawi nuwur Bhatara Kahyangan Tiga kadadosan, manut Pararem. 

(6) Upakara piodalan lan rerainan ring Pura-Pura inucap kēnter utawi kastawayang 

antuk Pemangku soang-soang Pura, utawi Sulinggih, manut ageng alit upakarannia. 

(7) Sajabaning piodalan ring Pura-Pura sakadi ring ajeng,  taler kalaksanayang 

piodalan ring parhyangan soang-soang Banjar minakadi: Banjar Padangtegal Kaja 

ring Buda Wage Klawu, Banjar Padangtegal Mekarsari ring Buda Kliwon Matal, 

Banjar Padangtegal Klod ring Buda Wage Klawu, ring Banjar Padang Kencana ring 

Saniscara Kliwon Landep. 

 

 

Palet 6 

INDIK RSI YADNYA 

Pawos 20 

 

 

(1) Sane kasinanggeh Rsi Yadnya, minakadi ngalaksanayang upacara madwijati 

ritatkala pacang ngadegang Sulinggih. Tios punika, taler kasinanggeh Rsi Yadnya 

minakadi parilaksana bhakti marep ring para Rsi (Sang sane sampun maraga suci), 

minakadi ngaturang ayah, punia, mangda pamargin swadharmannia presida antar. 

(2) Upacara madwijati patut nganggen upakara manut nista, madia, utama utawi 

sahasidan sane madruwe karya. 

(3) Sapasira krama sane pacang madwijati mangda masadok ring prajuru lan patut 

nunas panugrahan ring Parisadha Hindu Dharma, Kantor Agama tur nunas 

panugrahan ring Kahyangan Tiga. 

(4) Prajuru patut nureksa nitēnin mangda sasulur kalih pamarginnyane manut kecaping 

sastra Agama. 

(5) Pemargin upacara padwijatian patut kasaksinin antuk krama lan Prajuru Desa. 

(6) Risampun  kadegang  Sulinggih tur  sampun  amari aran manut ring panugrahan 

Sang Pandita Nabe,  Prajuru Desa patut nyobyahang  mangda kramane  

nyinggihang  linggih  tur  sesanannia. 

(7) Sang sampun meraga Sulinggih, yan katuwur  wenang  muput upacara-upacara 

yadnya para sisya  lan krama. 

(8) Sang Sulinggih patut nuntun kramane nincapang pangresep sastra agama. 

 

 

Palet 7 

INDIK PITRA YADNYA 

Pawos 21 

 

 

(1) Sane kasinanggeh Pitra Yadnya inggih punika yadnya suci lascarya ring sang 

sampun seda, tur urati lascarya ring pianak lan rerama sakantun urip. 

(2) Mendem utawi ngeseng sawa : 

ha. Yan sang seda wus makupak utawi maketus untu, patut nganutin padewasan  

     pangutangan sawa mekadi kecaping Wariga manut dresta saha nunas  

     panugrahan ring Sang Sulinggih. 

na. Yan rarē utawi anak alit durung makupak utawi maketus untu kalugra mendem 

       pramangkin tan nyantos dewasa. Genah mendem ring Setra Bajang. 

ca. Ida Sang Sulinggih wenang ngambil linggih atiwa-tiwa manut dresta. 

(3) Pamargi mendem utawi atiwa-tiwa, kapidabdab manut paetangan Desa, Kala, Patra.  

Yan upami katuju wenten yadnya ring Pura Kahyangan Desa, pamarginnia 

mendem mangda sampun nyorēang, lan tan nyuarayang kulkul, sesiliban, tan 

nganggē gegumuk.  

(4) Yan pradē kawentenan sawa inucap kalintang kobet lan dahat makēwehin, 

kalunggra ka setra pramangkin. 

(5) Yan prade wenten krama katekaning pati ritatkala pucak wali ring pura Kahyangan 

Desa, pamarginnya mendem mangda risampun puput Sang Sulinggih ngaturang 

Pujawali. 

(6) Ritatkala wenten krama desa seda katuju rahina Purnama lan Tilem, Semut Sadulur, 

Kala Gotongan, Ingkel Wong, Kajeng kliwon, Was Ngantēn, Prewani, Pasah, tan 

kalugra ngurugin sawa utawi magegumuk  

(7) Yan prade wenten Krama Desa seda lanang-istri, tan kalugra mendem sinarengan. 

(8) Yan sane lebar Sang Sulinggih, Pemangku utawi Sonteng tan wenang kapendem. 

 

 

Pawos  22 

 

 

Swadharman krama ritatkala wenten  kalayusekaran, sakadi ring sor: 

(1) Krama sane kaduhkitan: 

ha. Krama sane kaduhkitan patut digelis nyadokang ring Klian Banjar lan Bendesa,  

      apti nunas tatimbangan ring Prajuru indik tetujon pamargine manut  

      kawentenanya. 

na. Mersihin lan nurēksain kawentenan sawa, mangda nenten ngobetang krama 

Banjar riwekas. 

ca. Nunas kakaryan Krama Banjar manut pamarginnyane. 

ra. Nragiang piranti lan ēteh-ēteh upakara pitra yadnya sane kakaryanang antuk 

Krama Banjar. 

(2) Prajuru patut : 

ha. Maritatas tetujon pamargin sang kaduhkitan, manut kawentenannia. 

na. Nyuarayang kulkul manut dudonannia. 

ca. Nurēksain kawentanan sawa sadurung kasukserah ringKrama Banjar. Dipradēnē  

      sawa inucap kobet lan mayanin krama, Prajuru wenang ngandeg krama Banjar  

      ritatkala nyiramang. Pretēkaning sawa kalaksanayang olih pasemetonnyanē. 

ra. Nunas Pamarisudan ring Sang Sulinggih jagi angge masirat antuk Krama Banjar 

rikala mawali sakeng setra, sawusan mendem. 

(3) Krama Banjar patut : 

ha. Krama Banjar Istri nabing manut Pararem Banjar. 

na. Krama Banjar Lanang makarya ētēh-ētēh nusang manut Pararem. 

ca. Krama Banjar Lanang Istri mangda sareng nganter ka setra. 

ra. Krama Banjar patut maseselet rikala ngrentebin karya lan ka setra. 

ka. Krama Banjar mangdane mersihang setra, sakadi joli miwah layuban sane tiosan  

      manut pituduh Prajuru Banjar. 

(4) Rikala nyandang sawa utawi wadah sakaluirnnia, saha upakarannia, pamarginne ka 

setra mangda dabdab tan kēngin rosa wirosa, ulah laku. Yan ngarap sawa, tan dados 

maguyang wiadin maura ring tanah, santukan makta leteh jagat. 

(5) Diprade nenten nyuarayang kulkul banjar, krama sane nyarengin ka setra tan keni  

cuntaka, masarana natab upakara pamrayascita ring Palinggih Batan Telagi. 

 

 

Pawos  23 

 

 

Mendem ngurugin sawa  patut kalaksanayang kadi ring sor: 

(1) Nganutin dewasa, saha tan kalugra mendem ngurugin luir ipun: 

ha.  Rikala Purnama, Tilem, Kajeng Kliwon, Buda Kliwon, Saniscara Kliwon,   

Redite Langkir, Saniscara Langkir, Buda Watugunung, Saniscara 

Watugunung, Sandung watang, pepedan, semut sadulur, kala gotongan, ingkel 

wong, soma, pasah, prewani, was nganten, patipata, miwah rerainan jagat. 

na. Yan wenten wong istri lampus ngadut manik, tan wenang kapendem sadurung  

       bobotannia embas. 

ca. Yan wenten wong keni gering kapianggeh banget ngelalahin krama tiosan,  

     patut wong inucap digelis katiba jampiang antuk utsaha mangda tan mayanin  

                   Krama. Yan tan asapunika rikapatiannia wong gering inucap, tan polih 

paduman krama sajawaning sampun polih surat keterangan sakeng sang 

Ngawewenang. 

ra. Prade wenten wong dura desa padem ring paumahan, utawi tegalan, sang  

madrue  genah ika, patut ngamargiang pamrayascita lan pacaruan, sealitnya  

     amanca warna tur kalaksanayang ring genah inucap, sadurung asasih pitung  

    rahina, sawa punika kasukserahang ring sang ngawerat. 

ka.   Prade wenten wong padem ring margi utawi palemahan Desa Pakraman 

        Padangtegal, tan keni antuk ngēlingin, sawa inucap kasukserahang ring sang  

        Ngawewenang. Upakara pamrayascita desane kamargiang antuk Krama Desa. 

da. Krama Desa Pakraman Padangtegal sane kapatian ring tegal, carik, tukad,   

margi, miwah genah sane tiosan, mangda katebusan utawi kulapang riin 

wawu kupacarayang manut dresta. 

ta. Tan kēngin nyekeb sawa langkungan ring pitung rahina (7 rahina) tiyosan ring 

sulinggih lan pemangku. 

sa. Yan wenten piodalan ring Pura Kahyangan Desa, sakeng ngawit nyambut 

karya sawa inucap patut ke setra pramangkin, nanging tan dados nyuarayang 

kulkul. 

 

 

Pawos 24 

 

 

Pamargin atiwa-tiwa ring Desa Pakraman Padangtegal kadasarin antuk Lontar:    

ha. Lontar Yama Purwa Tattwa sane ngindikang indik upakara utawi pangaskaran  

      atiwa-tiwa. 

na. Lontar Yama Purana Tattwa sane ngundukang indik tatacara ngaben  lan  

      suksmaning atiwa-tiwa taler padewasannyane. 

ca. Lontar Yama Purwana Tattwa sane ngundukang indik ēēd acara atiwa-tiwa lan   

      rerajahan kajang, payuk,  miwah rerajahan sane tiosan 

ra. Lontar Yama Tattwa sane ngundukang indik uparengga tetangunan lan piranti  

     atiwa-tiwa. 

 

 

Pawos 25 

 

 

(1) Sane patut dados keabenang: 

ha. Sang sane sampun mayusa akupak utawi maketus. Sane durung maketus  

      utawi akupak kapatutang nglungah. 

na. Sawa sane tan leteh. 

ca. Sawa sane kabawos leteh wenang keabenang riwus puput sengker ngaturang 

      kaprayascita manut agama lan sampun wenten kaputusan sang ngawerat. 

(2) Sinalih tunggil Krama yan pacang atiwa-tiwa utawi ngaben niri, dados ngemargiang 

            Patus Kerta Masa, ritatkala sasih: kasa, karo lan katiga. 

(3) Tingkahe ngangge patus, ngangge patus bebanjaran.  

(4) Ngaben utawi atiwa-tiwa dedadakan, patut wenten pamutus banjar manut pararem. 

(5) Tan kadadosang ngaben dedadakan ritatkala wenten krama abanjaran ngwentenang  

karya Dewa Yadnya utawi ngodalin lan sampun matur ring Prajuru Banjar, utawi   

nedeng wenten Wali ring Pura Kahyangan Desa. 

(6) Sasengkeran ngaben niri abulan pitung rahina sakeng ngaben dumunan. 

(7) Kakaryan banjar ritatkala sinalih tunggil krama nglaksanayang atiwa-tiwa 

dedadakan   manut pararem. 

 

 

Pawos 26. 

 

 

(1) Ritatkala ngwentenang patetiwan masa, kalaksanayang ngaben ngerit lan ngasti,  

        kakaryannyane kēnter antuk Prajuru Bendesa. 

(2) Patetiwan masa kalaksanayang nglimang warsa utawi manut pararem. 

(3) Ritatkala patetiwan masa, sami sawa sane mapendem ring setra Desa Pakraman 

patut kabenang utawi nglungah nglantur upacara Ngasti. 

(4) Pangambilan kakaryan  patetiwan masa, karincikang antuk Pasayah sane 

katangiang olih Prajuru Bendesa lan kepah dados tetiga : 

ha. Kakaryan Panangga utawi sang aduwe karya. 

na. Kakaryan Banjar. 

ca. Kakaryan Pasayah utawi panitia. 

Pawos 27 

 

 

(1) Yan wenten krama sane ngabenang sawa sakeng siwos desa utawi matempung, 

Krama  inucap sadurungnyane patut nyadokang ring Prajuru Banjar lan Bendesa tur 

naur kenan-kenan kadi panukun setra, manut pararem.  

(2) Yan dipradene wenten krama tan prasida antuk ngamargiang pitra yadnya, 

risampune  kaparitetes antuk Prajuru Desa lan kacumpuang antuk Kerta Desa, 

sawane inucap  kabēnang lan kapuputang antuk Desa Pakraman. 

(3) Sahanan  aturan Panyujug ring Pura Dalem, wit sakeng panukun setra, Penanjung 

Batu, Pangungkab Lawang, Penebus Atma, dados druwen Desa tur kuunggahang 

ring ilikita sane ngewidangin. 

(4) Prajuru Desa miwah pemangku-pemangku ring Pura Dalem, inggih punika Mangku 

Dalem, Mangku Mrajapati lan Mangku Bēji, patut polih pah-pahan sakeng aturan 

inucap manut pararem. 

 

 

Pawos 28 

 

 

(1) Awarsa sadurung patetiwan masa yan prade wenten krama katekaning pati, patut  

       makingsan ring geni lan polih wantuan ngeseng sakeng desa, ageng alitnyane manut  

        pararem. 

(2) Awarsa sengker ring ajeng dipradēnē wenten krama jagi ngaben dadakan 

kadadosang sadurung nanceb karya patetiwan masa. 

(3) Punika taler ring patetiwan masa  risampun ngaben sadurung pangambilan upacara  

        Pangastian, dipradene wenten krama kapatian,  patut kageseng kabenang mangda  

        mresidayang nyarengin Ngasti. 

Palet  8 

INDIK MANUSA YADNYA 

Pawos 29 

 

 

(1) Sane sinanggeh Manusa Yadnya inggih punika sehananing upacara lan parilaksana 

asih, urati tur kadulurin lascaryaning idep marep ring manusa. 

(2) Upacara-upacara marep ring manusa kabawos sarira samskara luiripun: 

ha. Upacara Magedong-gedongan. 

na. Upacara Rare Embas. 

ca. Upacara Kepus Udel. 

ra. Upacara Ngrorasin. 

ka. Upacara  Akambuhan  (42 rahina). 

da. Upacara Tigang Sasih (105 rahina). 

ta. Upacara Pawetonan  (210 rahina). 

sa.  Upacara  Maketus (makupak untu). 

wa. Upacara Ngempugin (tumbuh untu anyar). 

la.  Upacara Menēk Kelih. 

ma. Upacara Matatah. 

ga. Upacara Pawiwahan. 

ba. Upacara Pawintenan. 

(3) Saluiring upacara inucap nganggēn sarana upakara utawi banten sahasidan manut 

dresta  lan sastra agama. 

(4) Sabilang enem sasih utawi 210 rahina nemoning  rahina embas, patut ngamargiang 

malih upacara pawetonan, suksmannyanē ngaturang pakēling tur pangubakti ring  

Sang Numadi. 

(5) Tiosan ring upacara-upacara ring ajeng, taler kawentenang upacara-upacara 

pawintenan yening wenten krama sane pacang ngamargiang swadarma dados 

Pemangku, Dalang, Undagi, Sarati Banten, Balian, taler sane tiosan. 

(6) Tiosan ring nglaksanayang upacara-upacara sekadi ring ajeng, yadnya marep ring  

manusa, taler patut  kamargiang antuk parilaksana sane lascarya, minakadi  

mapitulung  ring  anak tiosan  sane polih pakēweh. 

 

Palet  9 

INDIK BUTHA YADNYA 

Pawos  30 

 

 

(1) Sane sinanggeh  Butha Yadnya inggih punika  ngupakaraning gumi lan parilaksana  

sane matetujon mangda panca maha butha ring bhuwana agung lan bhuwana alit   

prasida adung. 

(2) Suksman Butha Yadnya punika minakadi: 

ha. Panyupatan (Pangruwatan). 

na. Kasukertan jagat. 

 

Pawos 31 

 

Upacara Butha Yadnya wenten kalih soroh: 

ha. Upacara Caru, luiripun: Caru Eka Sata, Panca Sata,  Panca Musika, Panca 

Kelud, Panca Sanak, Rsi Gana, Malik Sumpah, Wraspati Kalpa, Tawur Agung. 

na. Upacara Yadnya Sēsa, luire banten saiban (jotan),  segehan kepel,  segehan  

      cacahan, segehan agung, segehan wong-wongan. 

 

Pawos 32 

 

(1) Upacara pacaruan kamargiang  nyarengin upacara-upacara yadnya sane tiosan,  

        minakadi upacara Dewa Yadnya, Pitra Yadnya. 

(2) Upacara pacaruan  kamargiang ritatkala wenten kadurmangalan. 

(3) Upacara pacaruan kamargiang yening wenten kamranan. 

(4) Upacara pacaruan kamargiang manut sasih. 

 

Pawos  33 

 

(1) Caru sasih kasanga, kamargiang nemoning Tilem Kasanga  ritatkala pacang  

nyangra rahina Nyepi. 

(2). Ritatkala rahina Nyepi krama umat Hindu patut pisan ngamargiang Catur Brata  

        Panyepian, inggih punika: 

ha. Amati geni 

na. Amati karya  

ca. Amati lelungan 

ra. Amati lelanguan 

(3) Bebratan inucap kamargiang ngawit sakeng  suryanē medal jantos suryanē endag 

malih  rahinanē benjang, tetuek ipun  mulat sasira 

(4) Prade wenten  krama sane tan nglaksanayang bebratan punika,  patut kasobyahang 

ring paruman desa tur kicenin  pitutur olih prajuru 

(5) Sane polih luput catur brata penyepian inggih punika: minakadi anak istri madruwe 

oka alit, anak sungkan, lan kapialang sane tiosan 

(6) Pacalang lan krama sane polih panugrahan sakeng Sang ngawawenang rikala 

ngemargiang swadharmanyane ritatkala Nyepi taler luput ring bebratan 

malelungaan. 

(7) Sapasira ugi sane jumenek ring Desa Pakraman Padangtegal, mangdane taler  

        ngamargiang Catur Brata Panyepian.. 

Palet 10 

INDIK CUNTAKA 

Pawos 34 

 

 

Sane kawastanin cuntaka, inggih punika salwiring kahanan sane tan kapianggeh suci, 

manut darsananing Agama Hindu 

 

 

Pawos  35 

 

 

Sane kacuntakan tan kadadosan ngranjing ring genah suci lan ngambil kakaryan sane 

kapianggeh suci. 

 

 

Pawos36 

 

 

Pangawitnia cuntaka, sane kacuntakan lan sengkernyane: 

ha. Cuntaka wit sangkaning pawiwahan; sane kacuntakan sang dampati sareng kalih 

lan   genah pakolemannyane. Cuntakannia ngantos risampunne mangaskara 

pakalan-kalan. 

na. Cuntaka wit sakeng karuron. Sane kacuntakan guru rupaka istri lan gedong genah 

  jumenek. Cuntakanya abulan pitung rahina, tur sampun maprayascita. 

ca. Cuntaka wit sakeng ngembasang putra. Sane kacuntakan guru rupaka lan gedong  

  genah jumenek. Cuntakannia; guru rupaka lanang akepus odel, guru rupaka istri  

  abulan pitung rahina lan pangaskara, makambuhan, tur maprayascita manut sekadi 

  sastra agama. 

 ra. Cuntaka wit ngamedalang nanak bebinjat. Sane kacuntakan; ibunnia, nanak lan  

  gedong genah jumenek. Sengkernyane ngantos wenten mameras sang putra tur  

  sampun kawentenang upacara pamerasan. 

ka. Cuntaka wit anak istri mobot sangkaning lokika sanggraha nenten mupacara  

  pabiokawonan. Cuntakannia ngantos pangaskara pabiokawonan. Sane kacuntakan 

  anggan sang mobot lan genah makolem. 

da. Cuntaka wit sangkaning mamitra ngalang. Sane kacuntakan; sang malaksana 

sareng   kalih lan genahnyane. Cuntakannia ngantos pangaskara 

pabiokawonan lan  pamrayascita genahnyane. 

 ta. Cuntaka gamia-gemana. Sane kacuntakan sang makekalih lan Desa Pakramannia. 

  Cuntakannia ngantos kapalasang lan kawentenang pangaskara jagat manut sastra  

  agama. 

 sa. Cuntaka salah timpal. Sane kacuntakan sang melaksana lan Desa Pakramannia.  

  Cuntakannia ngantos ngwēntenang upacara pamarisuda bumi manut sastra Agama. 

wa. Cuntaka sakit ila. Sane kacuntakan anggan ipun ngeraga. Sasengkernyane ngantos 

   kenak lan sampun malukat. 

 la. Cuntaka ngrajasewala. Sane cuntaka sang ngerajasewala lan genah makolem.  

  Cuntakannia tigang rahina utawi selami ngerajasewala. 

ma. Cuntaka wit melaksana Sad Atatayi. Sane cuntaka sang malaksana. Cuntakannia  

   ngantos ngalaksanayang upacara pamrayascita tur wong inucap tan kalugrayang  

   dados pinandita utawi pandita. 

 ga. Cuntaka wit kalayusekaran. Sane cuntaka kulawarga marep bulan pitung rahina, 

misan,   mindon lan pangapit roras rahina lan banjar tigang rahina wit 

nyuarang kulkul Banjar   atulud. Cuntaka pitra yadnya tiosan kamargiang 

manut pararem. 

 

Pawos 37 

 

Sane tan kenēng cuntaka luire: 

ha. Sang Sulinggih utawi Sang Pandita 

na. Sang Pinandita Desa lan Prajuru Desa, tan kenēng cuntaka manut pararem. 

ca. Wong sane ayah-ayahannia kabuatang antuk Krama risampun maprayascita. 

 

Palet 11 

INDIK SUSILA MAYADNYA 

Pawos 38 

 

(1) Sehananing tingkahe mayadnya sekadi inucap ring ajeng, patut  kadulurin antuk 

manah sane suci lan lascarya. 

(2) Nglaksayang upacara  taler mangda manut ring  dresta lan sastra agama. 

(3) Prabeya sane kanggen nglaksanayang upacara mangda mamargi sahasidan. 

 

 

 

 

 

 

 

 

 

 

 

 

 



Awig-Awig Desa Pakraman Padangtegal 

 

 26 

CATURTYAS SARGAH 

SUKERTA TATA PAKRAMAN 

Palet 1 

INDIK KRAMA 

Pawos 39 

 

(1)    Sane kabawos Krama Desa Pakraman Padangtegal inggih punika kulawarga Hindu  

         Dharma sane sampun tedun mabanjar tur nyungsung Kahyangan Tiga, Desa 

Pakraman Padangtegal 

(2)    Sejaba punika kabawos krama tamiu lan tamiu.  

 

Pawos 40 

 

 

(1)    Krama Desa wenten limang soroh luire: 

ha. Krama ngarep, kulawarga sane ngemong karang ayahan desa, tur sampun tedun  

      makrama Banjar.  

  na. Krama ngempi (nyibakin), tunggilan krama sane sampun mawiwaha nenten  

   ngemong karang desa tur sampun tedun makrama Banjar. 

ca. Krama balu, krama ngarep utawi ngempi sane katinggal lampus  olih lanang utawi  

   wadonnia, lan nyapihan. 

ra. Krama tapukan, krama ubuh sane durung antes ngayah utawi durung mayusa 22 

   warsa. 

ka. Krama werda, krama sane tan presida antuk ngayah riantukan kageringan tan sida  

   usadan utawi krama sepuh sane sampun mayusa 70 warsa 

 

 

Pawos 41 

 

(1) Kawit dados krama desa wenten tigang soroh, luire : 

        ha. Wit sangkaning sampun tinami dados Krama Desa Pakraman Padangtegal. 

na. Wit sangkaning sampun jumenek ring wawidangan desa tur mipil dados krama  

Desa Pakraman Padangtegal, manut pararem. 

ca. Malarapan antuk pawiwahan pratisentana, aksara ha miwah na ring ajeng. 

 

Pawos 42 

 

(1) Panemaya tedun makrama desa risampun katedunang makrama banjar.  

(2) Ngranjing mabanjar kamargiang: 

ha. Sakeng pawiwahan katedunang ngawit sasih kasanga. 

na. Asasih sakeng jumenek, kadulurin antuk supeksa pilikitan ring Prajuru Banjar 

manut pararem. 

(3) Kulawarga sane pacang tedun makrama desa patut: 

ha. Sumanggup nyiwi Kahyangan Tiga, Desa Pakraman Padangtegal. 

na. Tinut ring daging awig-awig, pasuara lan pararem desa. 

ca. Ngaturang pajati ke Pura Desa utawi Bale Agung. 

 

Pawos 43 

 

(1)  Tategenan krama desa sekadi ring sor:  

ha. Krama ngarep keni ayah ngarep miwah papeson mamungkul. 

na. Krama nyibakin keni ayah mamungkul, papeson nyibakin. 

ca. Krama balu keni ayah balu manut pawongannia, papeson manut pakramannia. 

      ra. Krama tapukan luput ayahan, lan papeson. 

ka. Krama werda luput ayahan lan luput papeson. 

(2) Deha teruna penyeledihi ayah desa kadadosang risampun mayusa 22 warsa utawi 

sampun mawiwaha. 

(3) Yening wenten krama desa piwal ring swadharma miwah tategenan ring ajeng keni  

   pamidanda manut pararem. 

Pawos 44 

 

Swadarmaning krama desa sewosan ring ayah-ayah luire:  

ha. Dreda atuang ring desa. 

na. Tinut ring daging awig-awig, pasuara lan pararem desa. 

ca. Tan maren-maren ngutsahayang mangdane desa presida nyujur anut patitis. 

 

Pawos 45 

Patias utawi olih-olihan krama desa kadi ring sor: 

(1) Polih  pasayuban prajuru. 

(2) Nyarengin paruman desa saha ngicenin pamutus. 

(3) Wenang nyudi, kalih kasudi dados prajuru desa. 

(4) Kengin, manut paetangan luire: 

ha. Mapuangkid, inggih punika ngaluputin ayah-ayah desa santukan mayadnya. 

na. Nyada riantukan sampun wenten penyada wiadin pinunas ngeraga menawi  

      kasungkanan. 

ca. Nyuksukin utawi nyeledihin ayah-ayah olih kulawarganyane sane sampun  

      manggeh deha teruna, mayusa 22 warsa. 

ra. Mogpog, ngetut ayah saha papeson antuk arta brana dwaning magenah ring tios  

      kabupaten. 

ka. Naub, naur ayah manut pararem. 

da. Luput, tan keni papeson utawi ayah-ayah manut linggih Krama inucap ring desa.  

 

Pawos 46 

 

(1) Wusan dados krama sekadi ring sor: 

ha. Riantukan seda tur putung. 

na. Sangkaning pinunas ngeraga sangkaning rahayu riantukan magingsir genah  

      sakeng wewidangan Desa Pakraman Padangtegal, kadulurin antuk nunas  

      panugrahan ring Kahyangan Tiga tur ilikita ring Prajuru Banjar. 

ca. Kararianang (kanoroyang) antuk desa ring Paruman Agung. 

(2) Sang wusan makrama tan polih pah-pahan sahananing druwen desa. 

(3) Prade mawali malih makrama desa, madudonan kadi ring sor: 

ha. Yening patilare sangkaning rahayu, tan kapatutang keni penaub  

      wewangunan druwen desa, nanging patut keni pemogpog manut pararem. 

na. Yening patilare sangkaning tan rahayu, wong inucap patut kakenanin  

       panaub wewangunan druwen desa taler patut keni pemogpog manut pararem 

 

Palet 2 

INDIK KRAMA TAMIU LAN TAMIU 

Pawos 47 

 

(1) Warga siyosan krama desa sane magenah ring wewidangan Desa Pakraman 

Padangtegal, kabinayang: 

ha. Krama tamiu, inggih punika jadma Hindu Dharma sane jumenek ring  

wewidangan Desa Pakraman Padangtegal, nanging nenten nyarengin mipil 

dados Krama Desa. 

na Tamiu, inggih punika wong siyosan magama Hindu sane jumenek ring 

       wawidangan Desa Pakraman Padangtegal. 

(2) Indik krama tamiu miwah tamiu salanturnyane kasulurang manut pararem. 

 

Palet 3 

INDIK PRAJURU DESA 

Pawos 48 

 

(1) Desa Pakraman Padangtegal kēnter antuk Bendesa Desa Pakraman. 

(2) Banjar kēnter antuk Kelihan Banjar. 

(3) Desa Tempekan kēnter antuk Kelihan Desa Tempekan. 

(4) Gaguat dados Prajuru Desa patut majalaran sekadi ring sor: 

ha. Mawiwit sakeng Krama Desa. 

na. Kadegang malarapan antuk gagilihan ring paruman, nyabran limang warsa,  

      sajawaning wenten parindik tios, tur dados kapilih malih manut Perarem. 

ca. Salanturnyane nunas panugrahan ring Pura Kahyangan Tiga Desa Pakraman  

      Padangtegal tur kasaksiang antuk Krama Desa. 

 

Pawos 49 

 

(1) Bendesa kesangra antuk:  

ha. Pangliman, pinakaWakil Bendesa. . 

na. Penyarikan, pinaka Juru Surat. 

ca. Petengen utawi Juru Raksa, pinaka Pangemong Druwen Desa. 

ca. Prajuru Desa Tempekan pinaka wakilnia ring soang-soang Desa Tempekan.    

ka. Prajuru Banjar, pinaka wakilnia ring soang-soang Banjar. 

(2) Sajeroning ngenterang pasukertan niskala Bendesa mangsinggihang Bhagawanta 

Desa  lan Pemangku Kahyangan Desa.  

 

Pawos 50 

 

(1) Swadarmaning Prajuru Desa luire : 

ha. Ngēnterang sehananing pamargi sadaging kecaping awig-awig, pasuara lan  

      Perarem-Perarem desa. 

na. Nuntun tur ngēnterang krama rawuhing warga desa ngupadi anut patitis. 

ca. Mawosin kalih niwakang pamutus arep ring wicaran warga Desa. 

ra. Maka duta Desa matemuang bawos ring sapasira ugi. 

ka. Maka pangereg Desa, pamanggala ritatkala mikukuh Desa lan mamikukuh  

      pamargin adat kalih awig-awig, prade wenten wong durat cara, kalih pengrusak  

      Desa miwah sane sewosan. 

(2) Prade Prajuru tilar sesana, utawi ngelinyokin druwen Desa, keni kebuktiang 

kiwangania  antuk krama, punapi malih yan banget tempal ring daging awig-awig 

Desa lan pasuara patut keni pamidanda manut pararem, saha kengin kararianang 

dados Prajuru. 

(3) Prajuru sane kasisipang, tan kengin ngenterang kalih nuntun krama duk punika. 

Krama  katuntun antuk Prajuru sewosan utawi ngwēntenang gegilihan Prajuru 

anyar. 

 

Pawos 51 

 

(1) Petias Prajuru, luire: 

ha. Pah kalih saluiring pikolih sane kabagi. 

na. Pikolih sewosan manut pararem. 

ca. Laluputan patut nganutin pararem. 

 

Pawos 52 

 

(1) Prajuru kagentosin riantukan : 

ha. Sampun putus waneng utawi sengker dados prajuru utawi panamaya. 

na. Seda (lampus). 

ca. Pinunas ngaraga wit rahayu. 

ra. Tan sida ngamargiang pamargi dados prajuru sangkaning kageringan tan 

usadan, utawi pialang abot tiosan. 

ka. Tilar sesana. 

(2) Ngentosin prajuru patut kararemin antuk Krama ring sajeroning peparuman 

(Pasamuan). 

Palet 4 . 

INDIK BAGA DESA 

Pawos 53 

 

(1) Ngajegang pemargin  swadharman Prajuru Bendesa, krama Desa Pakraman 

Padangtegal ngwēntenang Baga Desa. 

(2) Baga Desa sane ketangiang wenten tigang soroh: 

ha.Sabha Desa: baga sane ngaturang dharma tetimbangan ring  Prajuru Bendesa 

na.Baga Panureksa: baga sane nureksain indik padruwen desa. 

ca.Kerta Desa: baga sane nepasang  pamutus  pamucuk wicara ring Desa Pakraman  

        Padangtegal. 

(3) Angga Baga Desa, tiosan ring Baga Kerta Desa, kasudi ring parum Desa Tempekan  

        soang-soang risampun puput ngadegang Bendesa anyar lan kasobyahan ring Parum  

        Agung olih Bendesa. 

(4) Kerta masa wiadin sengker panumaya ayah-ayahan Baga Desa  limang (5) warsa. 

(5) Swadikara lan swadarma suang-suang Baga Desa  manut pararem. 

 

Palet 5 

INDIK PECALANG 

Pawos 54 

 

(1) Ring sajeroning midabdabin katreptian ring desa, desa pakraman ngadegang 

Pecalang. 

(2) Sengker panumaya ayah-ayah Pecalang nganutin sengker panumaya ayah-ayah 

Bendesa (limang warsa) lan dados kapilih malih. 

(3) Ring sajeroning ngadegang Pecalang patut polih panugrahan ring Pura Kahyangan 

Tiga. 

(4) Tata titi ngadegang Pecalang manut pararem. 

Palet 6 

INDIK PARUMAN 

Pawos 55 

 

(1) Paruman  ring Desa Pakraman Padangtegal luire : 

ha. Paruman Agung: sane kalaksanayang olih Desa Pakraman Padangtegal kaenter  

      antuk Prajuru Bendesa nyabran awarsa utawi padgatakala manut wiguna. 

na. Paruman Desa Tempekan: sane kaenter antuk Prajuru Desa Tempekan soang-  

soang kalaksanayang nyabran nem sasih utawi padgatakala manut wiguna. 

ca. Paruman Banjar: sane kaenter antuk Prajuru Banjar soang-soang kalaksanayang  

      nyabran asasih utawi padgatakala manut wiguna. 

ra. Sangkepan prajuru kawentenang padgatakala manut wiguna lan  tatujon. 

ka. Sangkepan sekaa-sekaa manut wiguna.  

(2) Paruman ring Desa Pakraman, madudonan sekadi ring sor: 

ha. Kadulurin pangarah, pradē padgatakala, selanturnyanē maka cihna suaran   

kulkul. 

na. Sang ngamiletin paruman patut mabusana adat, saha tan kalugra makta 

gegawan sakaluire lan makta pakaryan. 

ca. Tan maren ngeredana Ida Begawan Penyarikan, maserana antuk banten canē. 

ra. Kalaksanayang penyacak pengrawuh  Krama sane nyarengin Parum. 

ka. Dipradene pengrauh krama tan langkungan ring atenga paruman punika  

      kewangdeyang. 

da. Pamutus bawos ring paruman kamargiang antuk dasar paras paros, sagilik  

      saguluk. 

ta. Yening tan prasida kamargiang antuk dasar sagilik saguluk, ngelantur kadasarin  

      antuk  pikolihan suara sane makēhan. 

sa. Nyabran  Parum Banjar ngasasih patut nawur cecingkrem manut pararem. 

Pawos 56 

 

(1) Ring sajeroning  Parum patut kasiarang: 

ha. Munjuk lungsuring pakraman, makadi ayah-ayahan, luire sulur arta brana, 

miwah  pamargi sane sampun kararemin. 

na. Rencana utawi rerincikan  prajuru ngeninin utsaha kapungkur. 

ca. Sehanan wicara saha pamutusnya. 

(2) Sehanan pangrencana prajuru ngeninin utsaha kapungkur patut katitēnin saha 

katiwakin pamutus antuk paruman. 

(3) Pamutus paruman sane kasinanggeh pararem pinaka pamitegep pamargin awig-

awig, patut tan lempas ring daging awig-awig miwah uger-uger panegara. 

 

Pawos 57 

 

(1) Sangkepan prajuru patut:  

ha. Kawentenang sanistane tigang sasih apisan, bilih-bilih kēngin ngasasih anut  

      wiguna. 

na. Kasarengin antuk sehanan Prajuru Desa, sekadi Prajuru Bendesa, Prajuru Desa  

      Tempekan lan Prajuru Banjar. 

ca. Katuntun olih Bendesa. 

(2) Sangkepan prajuru kawenangannia wantah ngrincikang tata upaya nglaksanayang  

       utsaha miwah pengrencana wewangunan sakaluire. 

(3) Pamutus sahanan rerancangan inucap bilih-bilih wenten pacang niwakin tategenan 

ring I Krama, tan patut kamargiang sadereng kasungkemin tur kapikukuh antuk 

Paruman Kerta Desa utawi Paruman Agung manut dudonan. 

(4) Pamutus pesangkepan Prajuru, sane wawiwit pituduh sang ngawarat utawi 

ngonekang pecak pararem I Krama, punika sinanggeh “Pasuara Desa Pakraman 

Padangtegal.”   

Pawos 58 

 

(1) Panumaya sangkepan sekeha-sekeha nenten dados matehin panumayan Paruman. 

(2) Ngangken ngawentenang sangkepan utawi pacang ngardi kaputusang sangkepan 

patut atur supēksa riin ring Kerta Desa mangda tan limpas kadi patitis awig-awig 

Desa Pakraman. 

 

Palet 7 

INDIK KULKUL 

Pawos 59 

 

(1) Kulkul ring Desa Pakraman Padangtegal wenten petang soroh :          

ha. Kulkul Pajenengan (RingPura). 

na. Kulkul Desa Tempekan magenah manut wiguna. 

ca.Kulkul Banjar  magenah ring soang-soang Banjar. 

ra. Kulkul sekaa-sekaa manut wiguna. 

(2) Suaran kulkul punika keanggen pinaka dedauhan pekēling ring kramannia manut 

wiguna. 

(3) Tabuh tatepakan kulkul soang-soang inucap ring ajeng pastika manut ring 

pasubayan krama. 

(4) Pemargi-pemargi sane patut macihna suaran kulkul utawi sane patut nyuarayang 

kulkul inggih punika : 

ha. Pacang Parum. 

na. Pacang tedun makarya  utawi ngayah ring pura. 

ca. Tatkala wenten Krama lampus lan ngawit cuntaka Banjar. 

ra. Pacang ngerentebin utawi mapitulung ring sang kalayusekaran. 

ka. Pacang ngupasaksi warga santukan ngrangkat. 

da. Pacang wali utawi ngaturang wali manut panugrahan Ida Sang Sulinggih utawi  

      Pemangku. 

ta. Tatkala kapancabaya. 

(5) Tabuh tatepakan kulkul ring Desa Pakraman Padangtegal saha cihnanipun utawi  

        tatengerannia luire : 

ha. Tatepakan kulkul ring Desa Pakraman Padangtegal, tiosan ring kulkul Banjar  

      kasuarayang  nyangsih. 

na. Tatengeran tedun ngayah ring Pura, mekarya ring banjar, pacang parum, 

ngrentebin ring sang kelayu sekaran, patut kagebug kalih tulud ngembak 

sedeng.  

ca. Cihna warga ngrangkat, ngrorod utawi mawiwaha wenang katepakang kulkul  

      banjar tigang klentungan banban, 

tung .................. tung.................... tung. 

ra. Ritatkala masegeh wenang katepakang kulkul tigang klentungan. 

tung ..................tung .....................tung 

ka. Cihnan urung tedun mekarya, tetabuhannia tigang palet banban. 

(6) Tatengeran kapancabaya : 

ha. Jiwa baya umpami: kabaak utawi karampok, tigang tulud bulus. 

na. Arta baya utawi kapandungan : kalih tulud bulus. 

ca. Geni baya upami: umah puun kablabar utawi anyud, aus baya utawi angin linus  

      miwah sane lianan, atulud bulus. 

ra. Prade kewentenan baya inucap sampun maren utawi degdeg, tur aman cihnan  

ngrarianang pitulung krama, kulkul kasuarayang apalet banban, krama sami 

makumpul ring bale banjar, utawi ring genah tiosan tur nyakcak  

     sapangrawuh. 

(7) Tatengeran sinalih tunggil Krama Banjar wenten lampus: atulud banban. 

(8) Tatengeran wali ring pura: 

Satunggil wali ring pura, sapatedun Ida Bhatara lan ngawit pengastawan  Ida Sang  

Sulinggih rawuh sapuputing pengastawane, kulkul pejenengan ring pura inucap 

kasuarayang negteg utawi nyangsih manut kuweh kulkule. 

Pawos 60 

 

(1) Kulkul Desa utawi Banjar tan wenang katepak yan tan sangkaning pituduh Prajuru,  

        sajawaning tetengeran kapancabaya. 

(2) Sang nepak tan sangkaning pituduh, patut digelis atur supeksa maka banian 

panepake, yan tan mangkana kadanda manut pararem, asapunika taler pamidandane 

yan tan nganutin wiguna. 

(3) Prade wenten sinalih tunggil Banjar sawidangan Desa Pakraman Padangtegal 

nyuarang kulkul kapancabayan, Banjar sewosan sane wenten ring Desa Pakraman 

Padangtegal patut nyarengin nyuarayang kulkul. 

(4) Tengeran kapancabaya patut katedunin antuk sahanan ayah-ayahan saha gegawan 

anut wiguna. 

(5) Tengeran kulkul sekaa-sekaa tan wenang nyawurin tengeran kulkul desa utawi 

banjar. Prade mamurug kadanda, manut pararem. 

 

Palet 8 

INDIK PADRUWEN DESA 

Pawos 61 

 

(1) Padruwen Desa Pakraman Padangtegal sekadi ring sor: 

ha. Kahyangan Tiga minakadi: 

1) Kahyangan Tiga 

2) Pura Beji 

3) Pura Prajapati 

4) Pura Panyimpenan utawi Pura Dalem Alit 

5) Pura Tegal Suci 

na. Pratima -pratima 

ca. Setra wenten kalih palemahan luire:  

1) Setra Bajang. 

2) Setra Agung. 

ra. Laba Pura Kahyangan Tiga sekadi ring Lepitan 

ka. Utsaha-utsaha druwen desa minakadi : 

1). LPD 

2). Wenara Wana 

3). Kios 

4). Parkir, lan sane sewosan. 

da. Piranti-piranti Desa luire:                                                  

1). Bale banjar lan bale kulkul ring soang-soang Banjar. 

2). Gamelan. 

(2) Indik utsaha-utsaha padruwen desa ring ajeng selanturnyane kasulurang manut 

pararem. 

 

Palet 9 

INDIK PANYANGGRAN BANJAR 

Pawos 62 

 

Krama Banjar rikala ngwentenang karya suka duka patut polih panyanggran Banjar sekadi 

ring sor: 

(1) Karya Manusa Yadnya: 

ha. Panyangran Banjar ritatkala karya Manusa Yadnya, kawastanin “Ngundang  

      Banjar”. 

na. Panguleman utawi ngundang kalaksanayang olih sinoman arah Banjar,lan  

      rikalaning tedun ngrentebin karya tatengerannia nganggēn  Kulkul Banjar. 

ca. Krama Banjar polih pasangu manut dresta. 

(2) Karya Pitra Yadnya: 

ha. Ritatkala wenten kalayusekaran sang maduwe duhkitan mangda masadok ring 

      Prajuru Banjar lan Bendesa manut tetujon. 

na. Rikala ngwangun Pitra Yadnya utawi ngaben niri anut pinunas sang mayadnya,  

      panyanggran Krama Banjar manut sekadi ring sor: 

1) Banjar panyangra rikala mapitulung ring sang kaduhkitan, tan polih  

      pesangu tiosan ring pacanangan.  

2) Yan ngantos ngendekang Krama Banjar ring pakaryan Pitra Yadnya sang 

      kaendekang polih pasangu apisan. 

3) Panyanggran Banjar ritatkala makarya ring sang mayadnya, mawates   

tigang rahina, sakeng ngawit ngantos puput yadnyane. 

4) Yening sang mayadnya kantun kabrebehan kangkat nunas kakaryan 

malih nyantos puput, sane mawasta Pangopan Banjar lan sang 

manyadnya ngaturang pasangu ring Pangopan  Banjar inucap manut 

dresta. 

 

 

Palet 10 

INDIK LUPUT 

Pawos  63 

 

 

Swadikara lan Petias wiadin pikolih Krama Desa, sakeng Desa manut linggih lan sesana,  

kawastanin Luput. 

 

Pawos 64 

 

 

Leluputan ring Desa Pakraman Padangtegal wenten makudang-kudang soroh: 

(1) Luput Manuk 

ha. Luput sehanan papeson lan ayah ring Desa Pakraman Padangtegal. 

na. Luput Manuk kapicayang ring : 

1) Krama desa sane ngambel ayah-ayahan  mautama ring Desa Pakraman  

      Padangtegal. 

2) Linggih Krama inucap kasinggihang ring Desa Pakraman Padangtegal. 

(2) Luput Utama Wisesa 

ha. Leluputannia inggih punika : 

1) Luput sahanan papeson ring Pura Khayangan Tiga. 

2) Luput sahanan papeson ring Banjar Desa Pakraman Padangtegal. 

3) Luput  sahanan papeson ring Pura Manca. 

4) Luput kesinoman ring Desa, Banjar lan ring Pura Manca. 

na. Luput  Utama Wisesa kapicayang ring Krama sane kadadosang angga juru  

      utama ring Desa Pakraman Padangtegal. 

(3) Luput Madya Wisesa 

ha. Leluputannia inggih punika : 

1) Luput sahanan papeson ring Pura Khayangan Tiga 

2) Luput sahanan papeson ring Banjar. 

3) Luput sahanan kasinoman Desa Pakraman Padangtegal 

na. Luput Madya Wisesa kapicayang ring suku-tanganing  Bendesa 

(4) Luput Wiadnyana 

ha. Leluputannia inggih punika : 

1) Luput sahanan papeson ring Pura Khayangan Tiga. 

2) Luput sahanan kasinoman ring Pura Khayangan Tiga. 

na. Luput Wiadnyana kapicayang ring Krama sane maduwe kawiadnyanan lan sang  

      anukangi ring Desa Pakraman Padangtegal. 

(5) Luput Widyasana 

ha. Leluputannia inggih punika: 

1) Luput papeson padagingan Ring Pura Khayangan Tiga 

2) Luput sahanan kasinoman ring Pura Khayangan Tiga 

na. Luput widyasana kapicayang ring  pengayah wikan, wiadin krama pangrombo  

      karya ring Pura Khayangan tiga. 

(6) Luput Wicaksana 

ha. Leluputannia  luput kasinoman, minakadi: sinoman arah, sinoman ngukus,  

      sinoman prantenan, lan pakemitan ring Pura Khayangan Tiga, Desa Pakraman  

      Padangtegal 

na. Luput Wicaksana kapicayang ring Krama Desa sane sampun ngambel ayah- 

      ayahan pituduh Prajuru Desa, wiadin sakeng sang ngawerat (pemerintah). 

 

 

Palet 11 

INDIK DEHA TERUNA 

Pawos  65 

 

(1) Deha truna patut ngranjing ring sekaa  truna-truni  soang-soang Banjar. 

(2) Sekaa  truna-truni patut nyangra pakaryan Desa utawi Banjar, manut kawigunannia. 

(3) Indik pasukertan sekaa  truna-truni kasulurang ring awig sekaa truna-truni  ring  

        soang-soang Banjar. 

PANCAMAS SARGAH 

SUKERTA TATA PAWONGAN 

Palet 1 

INDIK PAWIWAHAN 

Pawos 66 

 

(1) Pawiwahan inggih punika patemoning purusa lan pradana malarapan antuk 

panunggalan kayun suka-cita kadulurin upasaksi sekala  niskala lan upacara manut 

dresta lan agama. 

(2) Sahanan pemargin pawiwahan patut nganutin  Undang-Undang Perkawinan muah  

        peraturan salanturnyane, dresta lan agama. 

(3) Pamargin pawiwahan ring Desa Pakraman Padangtegal luire: 

ha. Papadikan kamanggala antuk pakrunayan. 

na. Ngrorod utawi ngrangkat, mamargi riin wawu kakrunayang. 

(4) Pidabdab sang pacang mawiwaha patut: 

ha. Sampun munggah deha truna. 

na. Sangkaning pada rena (tan papaksan). 

ca. Nganutin kecaping agama (tan gamia gamana). 

ra. Malarapan  antuk  upacara sudiwadani prade pangambile tios agama. 

(5). Prade mamurug kecaping wiwit 4 ring ajeng macihna tri pramana sang pacang  

        ngamargiang pawiwahan patut kapalasang saha keni pamidanda manut pararem. 

 

Pawos 67 

Pawiwahan patut kamargiang sekadi ring sor: 

ha.  Pawidi-widanan, sanistannyane pabyakala utawi makala-kalaan. 

na.  Kasaksinin antuk Prajuru Banjar lan Prajuru Bendesa. 

ca.  Kaunggahang sajeroning pailikitan nyantos ngamolihang Akta Perkawinan. 

Pawos 68 

 

Tata caraning parabian patut sekadi ring sor: 

(1) Sapasira ugi pacang ngamargiang pawiwahan patut masadok ring Prajuru Banjar 

sane pacang maritatas manut tan manut kadi drestaning pawiwahan. 

(2) Prade mamadik pamarginē manut dudonan: 

ha. Pakrunayan patut ping tiga saha soang-soang malarapan antuk: 

  1)  Masuaka. 

2)  Mapisedek rahina pengambilan. 

3)  Pamuput babawosan. 

na. Risampun puput babawosane, sang wadon kasarengang budal kawisma genah 

sang lanang  saha kalanturang antuk pabiakawonan. 

ca. Mangda tumus parabian sekala niskala, raris kamargiang upacara mapejati. 

(3) Prade ngrangkat (ngrorod) patut: 

ha. Reraman lanange ngwentenang pamilaku utawi nyantenang antuk duta  

      sakirangnnia kalih diri, saha tan kengin kasep ring arahina, maserana suwar  

      (lampu). 

na. Sajeroning tigang rahina kawentenang pengelukuan manut tata cara: 

1)  Kamanggala antuk geng pangampure arep ring reraman wadone. 

2)  Kaigumang bawos idih kaidih utawi palegayan arep ring pasuakan sang  

      ngluku saha pakerab-kambēnnia riwekas. 

ca. Genah ngerorod sang pacang marabian patut tiwos pakubon. 

(4) Prade pangelukuan tan katerima, pakrunan tetep kamargiang jantos ping tiga. 

  

Pawos 69 

 

(1) Prade anak istri pacang karajegang sentana, patut ngidih anak lanang, kabawos  

        pawiwahan nyeburin. 

(2) Risampun sulur pajati kategepin, sang lanang kamanggehang sentana nyeburin. 

(3). Upacara pawiwahan kamargiang ring genah sang istri.  

 

Pawos 70 

 

Piteges pawiwahan patut sang lanang utawi sang istri marabi adiri. 

 

Pawos 71 

 

(1) Yan wenten jadma istri anom, balu, nyapihan macihna mobot, patut digelis 

kasadokang ring Prajuru Banjar tur kasakapang sareng sang sane mobotin. Prade 

sang mobotin tan ngangkenin, keni pamidanda manut pararem,  

(2) Prade wenten ngeker anak istri, mamitra ngalang, patut jadma inucap digelis 

mawiwaha, yan tan anut keni pamidanda semara dudu, prade yan kapurug keni 

pamidanda nikel. 

(3) Yan tan anut, kasepekang tan polih suaran kulkul asing-asing makarya suka-duka  

        kulawarga jadma inucap. 

(4) Yaning pamidanda ping ungkur taler kapurug mawaneng kalih Parum Agung, 

wenang krama inucap kanoroyang makrama. 

(5) Prade wenten parilaksana dratikrama utawi paradara, sane ngawinang cemer jagat, 

keni pamidanda manut pararem. 

(6) Munggwing pemargin asumundung tur alangkahi karang ulu kasukserah ring sang  

        ngawarangin, upacarannia kawastanin patiwangi. 

 

Palet 2 

INDIK WUSAN ALAKI RABI 

Pawos 72 

 

 

(1) Wusan Alaki Rabi sangkaning: 

ha. Palas, pracihna tan tumus suka citaning panunggalin idep alaki rabi mapiteges  

      nyapihan. 

na. Sinalih tunggil seda utawi lina, mapiteges balu. 

(2) Palas merabian sakadi munggah ring ajeng patut nganutin Undang-Undang 

Perkawinan, Dresta lan Agama. 

(3) Pamargin palas marabian nganutin sakadi ring sor: 

ha. Sang pacang palas marabian patut riin atur supeksa ring Prajuru Banjar. 

na. Prajuru patut ngutsahayang mangda sang alaki rabi prasida adung malih. 

ca. Yaning tan prasida adung malih, wicarannia kalanturang ring sang rumawos 

manut uger-uger panegara (Undang-Undang Perkawinan). 

ra. Risampun wenten pamutus sakeng sang rumawos, sang palas alaki rabi patut atur  

     supeksa ring Prajuru Banjar lan Prajuru Desa Tempekan. 

ka. Prajuru lantur nyarwakang kawentenannia ring wewidangannia soang-soang. 

da. Sang sane wusan marabian patut ngaturang piuning maduluran antuk pajati ring  

      merajan utawi sanggah soang-soang. 

 

Pawos 73 

 

(1) Yaning palas marabian sampun sinanggeh puput antuk sang rumawos, 

padruwennyane  kadi ring sor : 

ha. Pagunakayan polih pahan pada. 

na. Bekel tatadan  kekuasa  niri-niri,  sakewanten  warisan  kakuasa  antuk purusa. 

ca. Ngweruhin muah ngupajiwa pratisentana manut swadarmaning guru rupaka. 

(2) Yan wenten wong alaki rabi malang (gabeng), masuwe sanistanyane nem sasih, 

prajuru Banjar patut mastikayang kawentenannia, tur ngutsahayang mangda adung 

malih. 

(3) Prade tan pastika manut sajeroning asasih wong inucap keni danda manut pararem.  

Pawos 74 

 

Prade sang palas marabian riwekas kacihnayang adung malih, patut ngalaksanayang 

upacara pawiwahan manut pawos parabian ring ajeng. 

 

Pawos 75 

 

Balu kabinayang dados kalih soroh : 

ha.  Balu istri wit sentana rajeg, miwah balu istri boya sentana rajeg. 

na.  Balu lanang kapurusa miwah balu lanang nyeburin. 

 

Pawos 76 

 

(1) Swadarmaning balu inucap patut: 

ha. Ngamanggehang pati brata, tan kengin ngamargiang paradara utawi dratikrama. 

na. Balu istri boya sentana rajeg miwah balu lanang nyeburin, nguwasayang 

warisan pagunakayan somahnia pecak, tan kēngin ngadol, makidihang lan 

selanturipun, sajawaning polih kabebasan antuk pianak utawi pakulawargan 

kapurusa, turmaning prasida ngupajiwa sentanannia. 

(2) Balu kaucap tan pageh, luire: 

ha. Dratikrama utawi paradara. 

na. Matilar sakeng pakubon tan pasadok jantos awarsa (1 tahun). 

ca. Lempas ring swadarmaning balu. 

(3) Balu tan pageh wenang katundung antuk pianak utawi kulawarga kapurusa lan tan 

polih upon waris. Parikrama puniki patut kasaksinin antuk Prajuru Banjar lan 

Bendesa. 

(4) Prade balu inucap pageh, tan kalugra katundung antuk kulawarga kapurusa. 

Palet 3 

INDIK SENTANA 

Pawos 77 

 

(1) Sentana kepah dados tigang soroh: 

ha. Pratisentana inggih punika sentana sane medal sakeng pawiwahan. 

na. Sentana rajeg inggih punika pianak istri sane karajegang sentana. 

ca. Sentana paperasan inggih punika pianak kulawarga tios sane kadadosang 

sentana. 

(2) Prade wenten pianak medal sakeng anak istri tan maperabian, mangda tan kabawos 

astra utawi bebinjat patut ngamargiang upacara paperasan manut sastra agama. 

 

Pawos 78 

 

(1) Sapa sira ugi jagi meras sentana, patut:  

ha. Masadok ring Prajuru Banjar tigang sasih sadurung panemaya pamerasan. 

na. Prajuru Banjar patut nyobyahang ring sawidangannia. 

ca. Sang sapa sira tan lila mangda nyadokang masengker asasih sadurung 

pamerasan kamargiang. 

(2) Prajuru Banjar digelis mawosin saha ngicenin pamutus anut ring catur dresta miwah  

pararem desa. 

(3) Prade sulur pamerasan tan anut ring kecapē ring ajeng, prajuru wenang ngandeg 

sang pacang meras, saha ngicenin panuntun mangda tan wenten patungkas ring 

sesanannia. 

(4) Sane patut kanggen sentana: 

ha. Jadma magama Hindu. 

na. Wenten katunggalan pikayun sakeng sang sane meras sareng sane kaperas. 

ca. Papernahan manut lalintihan kapurusa. 

ra. Yening sakeng kapurusa tan wenten, kengin sakeng wadon, bilih taler tan 

wenten kengin sakita kayun (sakama-kama). 

ka. Tan kengin ngangkat sentana langkungan ring adiri. 

(5) Meras mantu kadadosang risampun wenten katunggalan kayun ring warangnia. 

(6) Pamerasan kabawos puput, risampun kamargiang upacara pamerasan, kasaksiang 

antuk Prajuru Desa tur kawentenang ilikita antuk Prajuru Banjar 

 

 

Pawos 79 

 

(1) Guru rupaka utawi reramannia patut  ngupajiwa saha ngweruhin sentanannia. 

(2) Pangupajiwa anut petitis grehasta ngemangguhang kerahajengan sentanannia, antuk  

        pawēwēh upaboga (sandang pangan) miwah nambanin ritatkala kasungkanan. 

(3) Ngweruhin anut petitis brahmacari, ngamanggehang kapradnyanan sanistane 

mangda lepas ring Sekolah Dasar (SD). 

(4) Prade kecapē ring ajeng kapurug lan tan kamargiang, wenang guru rupaka utawi 

        reramannia, kadanda manut pararem. 

 

Pawos 80 

 

Indik swadarmaning sentana inggih punika: 

ha.  Patut bakti ring reramannia. 

na.  Patut ngupapira reramannia. 

ca.  Patut ngamargiang upacara pitrayadnya reramannia sane sampun lampus. 

ra.  Patut ngurus warisannia. 

Palet 4 

INDIK DEHA TUA LAN MULIH DEHA 

Pawos 81 

 

(1) Sane sinanggeh deha tua inggih punika wong sane nenten marabian manut 

kapatutannia. 

(2) Sane sinanggeh mulih deha inggih punika, wong sane palas marabian tur mawali ka 

        reramannia lan kasungkemin antuk warisnia, majalaran antuk upakara 

sapatutnyane. 

(3) Deha tua patut polih pahpahan pamupon arta brana sakeng reramannia. 

(4) Sang mulih deha patut polih pahpahan pamupon arta brana sakeng reramannia 

sakadi deha tua. 

(5) Dipradene reramanne nenten kantun nyeneng, mangdane karob utawi kasikiang olih  

sentanannya. 

Palet 5 

INDIK WARIS 

Pawos 82 

 

(1) Warisan inggih punika tetamian arta brana saha ayah-ayahan ngupadi sukerta 

sekala  niskala sakeng kaluhurannya arep ring turunanya. 

(2) Sane kabawos warisan luire: 

ha. Druwe tengah makadi kahyangan utawi merajan, pusaka, lan sane tiosan. 

na. Pagunakayan, tatadan utawi jiwa dana. 

ca. Hutang-hutang. 

ra. Ayah-ayahan (tetegenan). 

Pawos 83 

 

(1) Kengin manggeh ahli waris: 

ha. Kapertama, prati sentana purusa, prati sentana pradana utawi sentana rajeg,  

      sentana paperasan. 

na. Kaping kalih, prade tan wenten kadi ring ajeng, kulawarga purusa, papernahan  

      ngunggahang, makadi rerama. 

ca. Kaping tiga, kulawarga ka samping minakadi sameton sodet, lan turunannia. 

ra. Yening tan wenten sakadi munggah ring ajeng, sameton purusa sane pinih  

      nampek. 

ka. Prade camput, patut kawaris antuk dadya. Prade taler tan wenten, patut 

ngranjing ka Desa Pakraman. 

(2) Swadarmaning ahli waris patut: 

ha. Nerima saha ngutsahayang tetamian sakeng keluhurannia, makadi ngempon  

         pamerajan utawi sanggah lan pura saha pangupakarannia mwah panyeledihi 

ayah-ayah pawaris. 

na. Ngamargiang upacara atiwa-tiwa lan salanturnia nyantos ngalinggihang ring  

      merajan. 

ca. Nawurin hutang-hutang pawaris. 

 

Pawos 84 

 

Ngepah warisan manut sakadi ring sor: 

ha. Risampun kalaksanayang upacara Pitra Yadnya lan hutang-hutang pawaris 

sampun buntas katawur. 

na. Kapertama ajumput riin anggen laba sanggah manut kawentenannya, wawu 

      kedum pada ring ahli waris, tiosan ring tegak sikut satak utawi sajawaning  

      wenten pasubaya pawaris  sakantun maurip. 

ca. Sinalih tunggil ahli waris kengin tan polih pahan, prade: 

1)   Ninggal sesananing agama. 

2)  Alpaka guru rupaka. 

3)  Kēsah mawiwaha 

4)  Kaperas sentana antuk kulawarga tiosan. 

ra. Pianak bebinjat kengin mawaris sakeng pagunakayan biangnia. 

ka. Pawaris kengin mapewēwēh  rikala maurip, pinaka: 

1)  Jiwa dana, tatadan utawi bekel, makacihna pawēwēh ring I pianak sane  

      kesah mawiwaha. 

2) Pangupa jiwa, pawēwēh sakeng pawaris sane marupa pamupon kemawon. 

3) Pedum pamong utawi pedum raksa, pahan waris padgatakala ngantos  

      pedum jumenek sakeng pawaris arep ring ahli waris. 

 

Pawos 85 

 

(1)  Pamargi nepasang ngepah waris: 

ha. Kawentenang paigum ring kulawarga indik pedum waris inucap. 

na. Yan tan prasida, katunasang tetimbangan ring Kerta Desa. 

ca. Prade taler nenten cumpu ring panepas Kerta Desa, kengin nunasang ring Sang  

      Rumawos (Kerta Negara). 

(2)  Prade wenten karang kaputungan, wenang Prajuru Desa mawosin tur nibakang ring 

Desa Pakraman. 

SASTHAS SARGAH 

SUKERTA TATA PALEMAHAN 

Palet 1 

INDIK KARANG, TEGAL LAN CARIK 

Pawos  86 

 

Karang maka tegak paumahan ring sajeroning Desa Pakraman Padangtegal wenten kalih  

soroh luiripun:  

ha.  Karang desa,  karang sane kegambel antuk krama desa sangkaning paican desa. 

na.  Karang pedi, karang duwen krama soang-soang antuk numbas utawi nunas. 

 

Pawos 87 

 

(1) Nanggap lan matimbalang karang desa mekadi ring sor: 

ha. Sehanan karang desa sane sampun ketanggap patut kayahang. 

na. Yaning wenten karang tan wenten ngenahin, tan wenten nanggap tur tan wenten  

      sane ngayahang patut kekuasa antuk Desa. 

ca. Yaning wenten krama pacang wusan ngayahang karang patut ngawaliang 

karang  inucap ring Prajuru Desa. Prajuru wenang matimbalang ring krama 

sewosan melarapan antuk Paruman Agung. 

ra. Yaning wenten karang kaputungan, karang inucap patut ngranjing ring desa. 

Desa patut mawosang  ring Kerta Desa  indik kawentenan karang inucap. 

ka. Krama ngarep yaning pacang matimbalang karang ring semetonnya, patut  

      kapaigumin antuk warisnia tur polih pamutus sakeng Prajuru Desa lan  

      kasobyahang ring Paruman Agung. 

da. Krama Desa tan kadadosang  ngadol karang ayahan desa utawi nyandayang. 

ta. Krama senunggal tan keyogya ngayahang karang Desa lintangan ring asiki. 

(2) Yaning wenten sinalih tunggil  polih karang warisan patut keayahang ring krama 

inucap. 

Pawos 88 

 

(1) Soang-soang pakarangan krama desa, wates sisi kaler miwah kangin patut 

kakaryanin antuk sang madruwe karang, reh punika mawasta magaleng ka luan. 

(2) Ring tegal miwah carik, sang madruwe patut miara wates sisi klod miwah kauh, rēh  

punika mawasta magaleng katebēn. Nanging  sane maduwe tegal lan carik tegehan 

patut   miara wates inucap. 

(3) Prade karasayang watese nglikadin, yan pada arsa panyanding kēngin nganggēn pal 

(4) Prade wenten karang kabebeng, mangda kautsahayang wenten pamargi utawi 

uwak-uwakannia olih Prajuru Desa. 

 

Pawos 89 

 

(1) Sinalih tunggil Krama Desa tan kalugra: 

ha. Ngalah-alah margi, pakarangan, tegal lan carik. 

na. Ngalah-alah tegak sinanggeh suci makadi kahyangan utawi setra utawi tunon. 

(2) Prade wenten sakadi ring ajeng, sang ngalah-alah, patut ngwaliang tanah sane  

kalah  saha keni  pamidanda  manut pararem kadulurin upacara pacaruan ring tanah 

tegak suci. 

Palet 2 

INDIK PEPAYONAN 

Pawos 90 

 

(1) Ngawit nandur pepayonan tanem tuwuh, patut kalih meter ngajeroang sakeng 

wates, prade jantos ngaliwat wates wenang kasepat gantungin. 

(2) Prade wenten tetanduran ngungkulin ka pisaga, utawi kapianggeh pacang mayanin  

kapisaga patut kawara antuk paiguman sane becik mangda prasida sang nruwenang  

tetanduran  ngerebah utawi notor tetanduran inucap. 

(3) Prade sampun kawara sakadi ring ajeng taler tan wenten utsaha, mangda 

kasadokang ring prajuru Banjar. 

(4) Prajuru Banjar maritatas miwah wenang nibakang pamutus: 

ha. Ngrebah tetanduran sane mayanin. Prabeya panawur pati, keni ring sang  

      nruwenang tetanduran  anut lasya. 

na. Prade ngantos ngarubuhin, risampune pecak polih kawara, patut keni 

pamidanda panyangaskara miwah prabeya sang nruwenang tetanduran  inucap. 

ca. Pagehan pepayonan wates yan sampun sagegem patut karebah. 

 

Palet 3 

INDIK WEWANGUNAN 

Pawos 91 

 

(1) Nyabran ngawangun patut: 

ha. Mesadok ring Prajuru Banjar prade wewangunan inucap ngeninin wates. 

na. Ngangge gegulak Asta Kosala-Kosali miwah Asta Bumi sanistane manut ring  

      petitis niskala. 

ca. Tan nyayubin kapisaga. 

(2) Prade ngwangun jantos nyayubin bilih-bilih temboke ring telenging wates, 

risampun kawara tur kasadokang ring Prajuru Banjar  saha kaparitatas, sang 

ngwangun wenang keni pamidanda manut pararem, saha wewangunan inucap 

kagubar utawi  karobah,    sanistane ngangge abangan, manut paiguman. 

Palet 4 

INDIK WEWALUNGAN 

Pawos 92 

 

(1) Sahanan Krama Desa sane mamiara sakaluiring wewalungan patut sayaga nitēnin 

negul, nglogor, mangda tan ngrusakin karang utawi pabiyanan krama tiwos, bilih-

bilih jantos ngranjing ngletehin kahyangan. 

(2) Prade wenten wewalungan malumbar utawi ngelēb jantos ngrusak pakarangan 

utawi pabiyanan, tur mayanin manusa,  risampun kawara keni kataban tur kadanda 

manut Perarem saha ngwaliang  tetanduran  tur nawur panabanan lan prabeya 

tetamban nganut panglokika Prajuru Banjar 

(3) Prade jantos ngletehin tegak suci, risampun kaparitatas antuk Prajuru Banjar 

wenang sang nruwēnang kadanda manut pararem, saha upacara manut  pararem. 

(4) Tan kawenang ngangonang utawi negulang wewalungan ring genah-genah kadi 

ring sor: 

ha. Telajakan pakarangan desa. 

na. Margi-margi ring desa. 

ca. Setra utawi tunon, alun-alun. 

ra. Genah-genah rawuhing pakarangan wewangunan banjar. 

(5) Krama sane mamiara asu mangda setata supēksa nyaga kawentenannyane, nenten  

nglumbar bilih-bilih ngantos mayanin krama sane tiosan lan tan kadadosang 

ngromonin  kasrian palemahan desa. 

 

Palet 5 

INDIK KASRIAN PALEMAHAN DESA 

Pawos 93 

 

(1) Sahanan Krama Desa patut miara kasrian palemahan desa malarapan antuk miara  

            karesikan soang-soang karang pumahan. 

(2) Sahanan Krama Desa tan kalugra ngutang mis ring margi, jlinjingan tur genah 

tiosan sane ngawinang palemahan desane romon. 

(3) Sahanan margi ring wewidangan Desa Pakraman Padangtegal  tan kadadosang 

anggen  tiosan ring wigunan ipun. 

(4) Yaning wenten krama sane malaksana sakadi ring ajeng patut kakenenin 

pamidanda manut pararem. 

 

Pawos 94 

 

(1) Nyabran rainan purnama, tilem, kajeng kliwon, krama patut mareresik ring 

sawidangan kahyangan desa. 

(2) Nyabran rainan tumpek wariga, krama patut ngaryanin upakara tur  mangda nandur  

        entik-entikan kaping ajeng ring telajakan karang soang-soang.   

 

Pawos 95 

 

(1) Sawewengkon  alas ring Pura Dalem Padangtegal kawastanin: Mandala Suci  

        Wenara Wana. 

(2) Sapasira ugi tan kadadosang usak-asik sapadaging alas inucap. 

(3) Sane mamurug keni pami danda manut pararem. 

SAPTAMAS SARGAH 

INDIK BHAYA, WICARA, LAN PAMIDANDA 

Palet 1 

INDIK BHAYA 

Pawos 96 

 

(1) Sahanan parindikan sane tan rahayu sane ngawinang pikobet, duhkita, duskerta ring 

wong utawi krama  sinanggeh bhaya.  

(2) Indik bhaya kaucap Pancabhaya luire: 

ha. Jiwa bhaya minakadi kepēt patinia, kabaak utawi karampok, kakaninin, 

      kaplegandang, lan sane tiosan. 

na. Arta bhaya minakadi kapandungan utawi kamalingan. 

ca. Geni bhaya minakadi kapuunan. 

ra. Erbhaya minakadi blabar, utawi ampehang angin. 

ka. Pertiwibhaya minakadi linuh, embidan. 

(3) Sang manggihin sahanan bhaya patut ngulkul kapitulung manut Pawos 59. 

(4) Yening bhaya inucap kakardinin antuk manusa patut keni pamidanda sakadi ring 

sor: 

ha. Sang ngawinang jiwa bhaya keni pamidanda marupa prabeya patiba jampi, 

prabeya kalayusekaran, saha panyangaskara. 

na. Sang ngawinang arta bhaya keni pamidanda ngawaliang arta sane kapandung, 

      ngamecikang sane rusak, saha panyangaskara.  

(5) Prade kacunduk arta bhaya sang kamalingan patut atur supeksa ring Prajuru Banjar. 

 

Pawos 97 

 

Prade wenten mamanggih kapuwunan utawi anyudang embah lan aus, patut katedunin 

antuk sahanan ayahan saha makta gegawan anut duhkitannya, tur matulung ngaryanang 

kubon tetanjeban. 

Pawos 98 

(1) Sang dura cara ring agama prade macihna anut ring Tri Pramana, wenang jadma 

punika kadanda manut pararem. 

(2) Yan dusta sakeng dura Desa, yan prasida kajuk patut katurang ring sang  

        ngawawenang. 

 

Pawos 99 

 

(1) Yan wenten Krama malaksana duskerti saluir asta pala, wakpala ring wong tiosan 

patut keni pamidanda. Yan marep ring sang kapingsinggihang ring susila lan 

agama,  iwang inucap patut keni pamidanda ring sang duskerti. 

(2) Yan ana wong nguman-nguman, wak parusia, wak cepala, kroda mayuda ring 

sangkepan, ring pura utawi genah suci, wong inucap patut keni pamidanda manut 

Perarem. 

Pawos 100 

 

(1) Yan prade maseserep  ritatkala kemalingan (arta bhaya), patut nunas panguak ring  

        Prajuru Banjar. 

(2) Maseserep tios bebanjaran patut polih panguak ring Prajuru Banjar genah 

maseserep, tur kasarengin antuk sang ngawawenang. 

 

Palet 2 

INDIK WICARA 

Pawos 101 

(1)     Sane wenang mawosin makadi mutusang wicara ring Desa luire: 

ha. Prajuru Banjar prade sang mawicara patunggalan bebanjaran. 

na. Prajuru Bendesa,  prade sang mawicara mabinayan bebanjaran. 



Awig-Awig Desa Pakraman Padangtegal 

 

 59 

(2) Prade sang mawicara tan cumpu ring pamutus Prajuru Banjar  lan Prajuru Bendesa 

kengin nunas pamutus ring Kerta Desa. 

(3)  Taler tan cumpu ring panepas Kerta Desa, kengin nunasang wicara inucap ring 

Majelis Desa Pakraman (MDP) manut dudonan.  

 

Pawos 102 

 

(1) Sahananing wicara sane mawiwit kacorahan sakaluire miwah sinanggeh nungkasin  

daging awig-awig, pasuara lan pararem desa, patut pramangkin kabawosin tan 

nyantos  pasadok. 

(2) Sajaba wicara sakadi ring ajeng patut nyantos sang nunas bawos. 

(3) Panepase patut pastika nyantenang iwang patut malarapan tri pramana (saksi, 

ilikita, bhukti). 

 

Palet 3 

INDIK PAMIDANDA 

Pawos 103 

 

(1) Prajuru Desa wenang niwakang pamutus ring Krama Desa sane sisip. 

(2) Paniwak inucap kalaksanyang olih Bendesa utawi Kelihan Banjar nunggal-nunggal  

        manut dudonan. 

(3) Agung alit pamidandannia masor singgih manut ring kasisipane tan maren ngupadi  

dharma kawelas arsan, pinih ajeng maka buatan ngwaliang kasudamalan desa, 

manut pararem. 

(4) Bacakan pamidanda luire:  

ha. Dedosan utawi dedandan arta muwah panikel-panikelnia. 

na. Panyangaskara. 

ca. Karampag. 

ra. Pangampura utawi nyēwaka. 

ka. Kasepēkang (tan polih suaran kulkul). 

da. Kanorayang (kararianang dados krama). 

 ta. Jinah utawi raja brana pamidanda ngeranjing dados druwen Banjar utawi Desa  

      Tempekan. 

 

Pawos 104 

 

(1) Rikala pawanengan ngamedalang jinah pepeson utawi urunan, dedosan, prade 

cedok   risampun kalugrain waneng apasamuan, kadanda nikel. 

(2) Risampun nikel mawaneng malih apasamuan taler tan naur, wenang karampag 

nanging kengin katebus masengker asasih, prade tan katebus, barang 

rerampagannia kengin  kaadol sepatutnia, tur jinah inucap anggen nawur 

pamidanda miwah penikelanya. Sisanipun kawaliang ring sang madruwe barang 

inucap; 

(3) Tata cara ngrampag: 

ha. Klaksanayang antuk Prajuru  kasarengin antuk krama tigang diri maka saksi. 

na. Sang ngrampag  sangkaning darsana ngambil barang utawi nyawēnin tanem  

      tuwuh, akehnia manut hutang sang karampag. 

ca. Prajuru miteketin mangda barang sane karampag punika digelis katebus 

sadereng rahina pacang kaadol. 

ra. Prajuru tan wenang ngrampag barang sane kanggen ngarereh pangupajiwa tur  

      barang sane suci utawi kainggilang manut agama. 

(4) Prade pamargi pangrampagannya taler tan kaanutin, jadma inucap wenang 

kasepekang  (tan kalugrahin suaran kulkul): 

ha. Risampun keni pemidanda kasepekang taler tan sinalinan paripolah ipun,  

      masengker tigang paruman, wenang krama inucap kanorayang (kararianang);. 

na. Sadurung panumaya paruman pacang nganorayang, Prajuru Desa lan Kerta  

      Desa patut ngawentenang babawosan ring sang kasepekang  ngupadi pamargi  

      rahajeng. 

ca. Prade tan mapikolih utsaha inucap, wawu kawentenang Paruman Agung sane  

      pacang nganorayang (ngararianang) krama inucap. 

ra. Pemargi angka 3 ring ajeng katiwakang antuk Prajuru Bendesa, majalaran 

pasadok ring prajuru Banjar, utawi Prajuru Desa Tempekan.  Sang kanorayang 

tan katampi malih makrama sawengkoning Desa Pakraman Padangtegal. 

 

Pawos 105 

 

Indik panyisip anut Pawos 103 ring ajeng kengin buntas risampun :  

(1) Krama rumasa uning ring kaiwangan, lan tinut saturut ring  pidaging awig-awig, 

pasuara lan pararem desa:  

ha. Masuaka ring krama Banjar. 

na. Keni sisip gung arta pangewantun kasudamalan desa manut pararem saha  

      panyangaskara guru piduka ring Pura Desa utawi Bale Agung. 

(2) Swadarmaning prajuru makadi ring sor puniki : 

ha. Kelian Banjar patut nerima pasuakan krama inucap tur nyadokang ring 

Bendesa. 

na. Bendesa nauhin Prajuru Desa sami buat nerima pasuakan krama sane  

      ngalukuang dewek iwang. 

ca. Prade sampun katampi, raris  kasobyahang ring Paruman Agung pecak. 

ASTHAMAS SARGAH 

NGUWAH-NGUWUHIN AWIG-AWIG 

Pawos 106 

 

(1) Nguwah-nguwuhin awig-awig puniki kamargiang antuk Paruman Agung. 

(2) Paruman punika mangda kasungkemin antuk pakarsan Krama Desa. 

(3) Pidaging wah wuh mangda kadasarin antuk pikayun  sagilik saguluk.  

 

Pawos 107 

 

Paruman sane pacang nguwah nguwuhin awig-awig kadi ring ajeng, kengin kamedalang 

antuk Kerta Desa niri-niri muwah sinarengan. 

NAVAMAS SARGAH 

PAMUPUT 

Pawos 108 

 

(1) Awig-awig puniki kawastanin  Awig-awig Desa Pakraman  Padangtegal. 

(2) Awig-awig puniki kamargiang ngawit kararemin. 

(3) Awig-awig Desa Pakraman Padangtegal puniki manggeh tur kalaksanayang 

sajeroning Desa Pakraman Padangtegal. 

(4) Awig-awig Desa Pakraman Padangtegal puniki ngeninin sahanan warga lan krama 

desa lan sahanan sang kakuwub antuk Desa Pakraman Padangtegal. 

 

Pawos 109 

 

(1). Sakaluiring sane wenten sederengnia, patut kanutang ring daging awig-awig puniki. 

(2) Sakaluiring sane durung kabawos sajeroning awig-awig puniki patut kalaksanayang  

manut tata cara sane sampun ketah mamargi kadulurin antuk pararem. 

 

Pawos 110 

 

(1) Awig-awig puniki kararemin duk rahina  Nyepi warsa 1986 tur sampun 

kaparipurnayang  duk rahina Sukra Wagē Krulut Saka 1935 tanggal   masehi 10 

Mei 2013. 

(2) Awig-awig puniki kalingga tanganin antuk Bendesa, Desa Pakraman Padangtegal, 

Penyarikan, kasaksinin olih Manggala Sabha Dēsa, Dēsa Pakraman Padangtegal, 

Camat Ubud lan kakukuhin olih Bupati Gianyar 

